
Hiru milioi lagun hiltzen dira urtero ur faltagatik 

Gurutze Gorriaren arabera, munduan 1.100 lagunek ez dute edateko urik 

ERREDAKZIOA - DONOSTIA 

Hiru milioi lagun hiltzen dira urtero ur gabeziagatik Gurutze Gorriaren esanetan. Datuen arabera, heriotzok edateko ur edo saneamendu gabeziagatik gertatzen dira. Hala, mundu osoan 1.100 milioi lagunek ez dute edateko urik eta 2.400 milioik ez dute saneamendurako biderik. Horrez gain, 2.050. urterako 60 herrialdetako 7.000 pertsonak ur eskasia paira dezaketela ohartarazi du Nazio Batuen Erakundeak. 

Gurutze Gorriaren esanetan, munduan dauden ohiko gaixotasunen %35 ur gabeziaren ondorio dira. Gainera, herrialde txiroetan batez ere, askok kilometro askoko bidea egin behar izaten dute, ura lortu ahal izateko. Eta horrek herrialde horien garapena trabatzen du. Erakundearen txostenak tsunami-aren ostean edateko ura eta saneamendua edukitzeak izan zuen garratzia azpimarratu du, eta izurriak agertzea saihesteko derrigorezko elementua dela adierazi du. 

Gaur Uraren Nazioarteko Eguna ospatzen da mundu osoan. 1993an ospatu zen lehenengoz egun hori eta urtero uraren inguruko hainbat helburu jartzen dituzte hurrengo urteetarako. Aurten urari eskainitako Ekintzarako Nazioarteko Hamarkada hasi dute, eta zenbait helburu ere zehaztu dituzte. Ondorengo hamar urteetan ura falta dutenei laguntzeari eta emakumeen parte-hartzea bermatzeari emango diote lehentasuna gobernuek, erakundeek, instituzioek eta partikularrek. Hala, 2000. urtean egindako Milurteko Adierazpena betetzea jarri dute helburutzat: 2015erako edateko ura eta saneamendu gabezia duten lagun kopurua erdira jaistea. Uraren inguruan sortutako lehen ekimenak (1981-1990) 1.000 milioi pertsonak edateko ura eskuratu ahal izatea eta 770 milioik saneamendu zerbitzuak eskuratzeko aukera izatea ahalbidetu zuen. 

Ura, gatazken iturburua 

NBEren arabera, oraindik lan asko egin behar da. Izan ere, geroan ur eskasia munduko gatazka askoren iturburua izan daiteke. Manos Unidas erakundeak ere instituzioei, nazioz gaindiko eta herrialdeetako erakundeei urarekin lotutako gaiei arreta berezia jartzeko eskatu die. 

